
Sr. Alcalde Presidente do concello de vigo:

Dna. Oláia Fernández Davila, Dna Margarida Martins Vilanova e Dna Maria Méndez Piñeiro, concelleiras do Grupo Municipal do BNG apresentan a seguinte moción ao Pleno:

25 de novembro de 2003. Dia da Non Violéncia Contra As Mulleres

A celebración da data do 25 de novembro da Non Violéncia Contra As Mulleres non pode deixar de lado a cifra de 79 mulleres asasinadas no que vai de ano a mans de homes que as coñecian e que nalgun momento da sua relación lles dixeron que as querian. 

Tamén temos que lembrar que ‘Violéncia Contra As Mulleres’ significa calquer acto de violéncia que teña ou poida ter como consecuéncia dano físico, sexual, psicolóxico ou sofrimento para as mulleres, inclue o uso da forza, a chantaxe, as presións e as ameazas como mecanismos para obrigar ás mulleres a adoptar roles sociais determinados, é dicer todos os comportamentos agresivos de varóns co obxecto de submeter a mulleres e asegurar individual ou colectivamente a sua posición dominante ante elas.

É unha realidade que abarca todos os países do mundo e todas as clases sociais, un problema que non é explicábel polas características personais e as relacións privadas senón pola situación estrutural de desigualdade real das mulleres na sociedade.   

Para moitas mulleres no mundo, a violéncia de xénero é un perigo presente en todo momento e lugar dende a infáncia até a morte. O abuso sexual de nenas, a mutilación xenital, a violación dentro ou fóra do matrimónio, o acoso e intimidación sexual no traballo, a escola e outros lugares, a prostitución forzada... O medo é o mecanismo que consolida a sua ‘domesticación’ e as priva dos direitos humanos recoñecidos universalmente, os direitos á vida, á liberdade, á seguridade, a non ser escravas, a non ser submetidas a torturas nin tratos crueis, aldraxantes ou inhumanos. As mulleres son máis da metade da povoación mundial e reivindican dende hai séculos a sua calidade humana.

Todas as personas, mulleres e varóns, temos o direito e o deber de nos posicionar ante esta situación, mais as institucións, que receben da cidadania o encargo de governar,  teñen unha especial responsabilidade á hora de priorizar os programas aos que se destinan os fundos públicos.

 Por iso, o Pleno da Corporación do noso concello adopta os seguintes

ACORDOs:

1. O Concello de Vigo fai un chamamento á cidadania para asistir á concentración do dia 25 de novembro “Dia da  Non Violéncia  Contra As Mulleres” ás 20 h. diante do MARCO, na r/Príncipe 

2. Continuar mantendo nos orzamentos municipais fundos específicos para programas contra a violéncia de xénero e a prol da igualdade.

3. Incorporar a variábel de xénero en todos os estudos estatísticos que se fagan desde o Concello para visualizar a situación real das mulleres..

4. Fomentar a participacion da mocidade do concello na celebración do Dia da Non Violéncia Contra As Mulleres, promovendo actividades específicas coa colaboración dos centros escolares durante o curso.

5. Seguimento do cumprimento dos protocolos de atención a mulleres en situación de perigo, asi como a funcionamento e a mellora dos recursos xa existentes.

6. Preocupación contínua na formación do persoal de atención ao público nos cámbios lexislativos e protocolos para garantir unha atención áxil.

Oláia Fernández Davila
        Margarida Martins Vilanova             Maria Méndez Piñeiro
Vigo, 12 de novembro de 2003

